
Yn bla mewn byd ac eglwys cawn

Y clebrwr câs ei galon,

Ar ol gweithredu'n deilwng iawn

Bydd ganddo ef achwynion;

A'r byd ymlaen yn llawer gwell

Pe ceid rhyw foddion addas

I'w roddi mewn daearol gell

O gyrraedd pob cymdeithas.

Wele ein Ffraid lawen ffraeth-Ow! wedi

Ein gadael ysywaeth,

Aml rai sy' yn teimlo'r saeth,

Ac yn welw gan alaeth.



Cawr o ddyn, cywir oedd e'-a rhodiad

Cymeradwy gartref;

Bu iddo pawb a addef

O du'i wlad godi ei lef.



Am ryddid llwyr ymroddodd-a dilys

Ei dalent ddefnyddiodd,

A'r gwan yn mhob man a modd

Hoff annwyl amddiffynodd.



Dwfn archoll oedd ei golli-i feirdd

Ef erddynt fu'n gweini,

Fel beirniad difrad, o fri,

Bu lenor yn blaenori.



Priod a Christion tirionwedd-a thad

Doeth iawn yn mhob agwedd;

Gweinidog o iawn nodwedd

Wele fu hyd ael ei fedd.



Ein bardd, er it ymadaw o'n byd-bydd

Dy barch yn ddisyflyd;

Pur yw hwn, parha o hyd

I derfyn pell daearfyd.



Fry yn awr yn ei fro newydd-y mae

A mawr ei lawenydd;

Calon drom, siom, yma sydd

A hiraeth mawr o'i herwydd.











IAITH Y BEDD.






Moes, moes er mawr loes i'r wlad-a ddywed

Y bedd oer yn wastad;

Geilw bawb i gael heb wâd-yn ei dŷ

Ddaear wely hyd ddydd yr alwad.

